
ᓯᑎᐱᕆ 28, 2011  ᐃᖃᓗᐃᑦ, ᓄᓇᕗᑦ 

 
 

ᖃᐃᖁᔭᐅᓯᒪᔪᑦ, ᑲᓇᑕᒥᐅᑕᙳᓕᒑᔪᑦ, ᐊᕐᓇᐃᑦ ᐊᖑᑎᓪᓗ. 
 
ᖁᕕᐊᓱᑦᑎᐊᖅᑐᖓ ᑕᒫᓃᖃᑕᐅᔪᓐᓇᕋᒪ ᐅᑉᓗᒥ ᑕᐅᑐᖃᑕᐅᓪᓗᖓ ᐱᒻᒪᕆᐅᔪᒥᒃ 
ᐃᖅᑲᐅᒪᓇᕐᓂᐊᖅᑐᒥ ᓇᓗᓇᐃᖅᓯᔾᔪᑕᐅᔪᒥᒃ. 
 
ᖁᔭᓐᓇᒦᖅᐸᑉᓯ ᓴᙱᔫᒐᑉᓯ ᐱᓇᓱᐊᓪᓚᕆᒃᓯᒪᒐᑉᓯᓗ ᑕᒪᑐᒥᙵ ᐱᒻᒪᕆᐊᓗᖕᒥ 
ᑐᕌᒐᕆᔭᑉᓯᓐᓂᒃ. 
 
ᐃᓕᓐᓂᐊᖅᓯᒪᑎᓪᓗᓯ ᐃᓕᑦᑎᓯᒪᑎᓪᓗᓯᓗ ᐱᔪᓐᓇᐅᑎᑉᓯᓐᓂᒃ ᐱᓕᕆᐊᒃᓴᑉᓯᓐᓂᒡᓗ, ᐅᑉᓗᒥ 
ᐊᖏᖅᓯᒪᔪᓯ ᑕᒪᐃᓐᓂᒃ ᐊᒻᒪᓗ ᓇᓗᓇᐃᖅᓯᓪᓗᓯ ᒪᓕᑦᑎᐊᕐᓂᐊᕐᓂᕋᖅᖢᓯ 
ᒪᓕᒋᐊᖃᖅᑕᑉᓯᓐᓂᒃ ᓄᓇᑉᑎᓐᓄᑦ, ᑲᓇᑕᒥ. 
 
ᓴᕆᒪᓱᑦᑎᐊᕆᑦᑎ ᓄᑖᒥ ᓄᓇᑖᖅᓯᒪᓕᖅᑎᓪᓗᓯ ᓄᓇᓕᒡᔪᐊᕐᒥ ᐱᒻᒪᕆᐅᑎᑦᑎᕙᒃᑐᒥ, 
ᐱᔪᓐᓇᐅᑎᖃᖅᑎᑦᑎᕙᒃᑐᒥ ᐊᒻᒪᓗ ᐃᓱᒪᖅᓱᖅᑎᑦᑎᕙᒃᑐᒥ ᐸᐸᑦᑎᔪᓐᓇᖁᑉᓗᓯ 
ᐃᓕᖅᑯᓯᑐᖃᑉᓯᓐᓂᒃ ᐃᑦᓴᕐᓂᑕᓂᒃ, ᐱᖃᑕᐅᔪᓐᓇᖅᓯᖁᑉᓗᓯ ᐃᓅᖃᑎᒌᒃᑐᓂᒃ 
ᐊᔾᔨᒌᙱᑦᑑᑕᐅᔪᓂᒡᓗ ᐃᓕᖅᑯᓯᓕᖕᓂᒃ, ᓇᑭᕈᓘᔮᖅᓯᒪᔪᓂᒃ ᐊᒻᒪᓗ ᐊᔾᔨᒌᙱᑦᑑᑕᐅᔪᓂᒃ 
ᐅᖃᐅᓯᖃᖅᑐᓂᒃ ᓇᓗᓇᐃᔭᐅᑕᐅᔪᖅ ᑲᓇᑕᒥ ᐊᑕᐅᓯᙳᖅᑎᑦᑎᓯᒪᕙᒃᑐᒥᒃ 
ᓄᓇᓕᒡᔪᐊᖑᓂᒃᑯᑦ. ᑎᒍᒥᐊᖅᓯᐅᒃ ᑕᒪᒃᑯᐊ ᐱᒻᒪᕆᐅᑎᑕᐅᔪᑦ, ᐱᔪᓐᓇᐅᑎᒋᔭᐅᔪᑦ ᐊᒻᒪᓗ 
ᐃᓱᒪᖅᓱᕈᓐᓇᐅᑕᐅᔪᑦ ᓄᑖᒥ ᓄᓇᑖᕆᔭᑉᓯᓐᓂ ᐊᖏᕐᕋᕆᓂᕋᕐᓗᒍ 
ᑕᐃᖃᑦᑕᕐᓂᐊᓕᖅᑕᑉᓯᓐᓂ. 

ᐊᒥᓲᓂᖅᓴᑦ ᓄᓇᕗᒥ ᐃᓄᓪᓚᑦᑖᖑᔪᑦ, ᑕᐃᒪᐅᒐᓗᐊᖅᑎᓪᓗᒋᑦ ᐊᓯᖏᓐᓂᙶᖅᑐᑦ 
ᓄᓇᓕᒡᔪᐊᓂ ᐊᖏᕐᕋᖃᓕᕐᒥᔪᑦ ᓄᓇᕗᒥ. ᓄᓇᕗᑦ ᐱᖓᓱᓂᒃ ᐅᖃᐅᓯᕐᓂᒃ ᐃᓕᑕᖅᓯᓯᒪᔪᖅ: 
ᐃᓄᒃᑎᑐᑦ ᐅᖃᐅᓯᖓᓂᒃ, ᖃᑉᓗᓈᑎᑐᑦ ᐅᐃᕖᑎᑐᓪᓗ, ᑭᖑᓪᓕᖅᐹᒃ ᒪᕐᕉᒃ ᑲᓇᑕᒥ 
ᐃᓕᑕᕆᔭᐅᓯᒪᓪᓗᑎᒃ. 
 
ᓄᓇᕗᑦ, 1/5-ᒋᔭᐅᔪᖅ ᑲᓇᑕᒥ ᓄᓇᒋᔭᐅᔪᒥ, ᐱᐅᔪᓪᓚᕆᒃ ᓄᓇᓕᒡᔪᐊᑉ ᑲᓇᑕᐅᑉ 
ᐃᓚᒋᖃᑕᐅᓪᓗᓂᐅᒃ ᓄᓇᑦᑎᐊᕚᓘᓪᓗᓂ ᑲᔾᔮᕐᓇᖅᖢᓂ, ᐆᒪᔪᓪᓗ ᑕᑯᒥᓇᖅᑐᑦ, 
ᐃᓄᑦᑎᐊᕚᓗᐃᓪᓗ ᐊᒻᒪᓗ ᓯᓚᖓ ᐊᔾᔨᐅᙱᑦᑑᓪᓗᓂ ᐱᔭᕆᑐᔫᔪᓐᓇᖅᖢᓂ.   
 
ᓄᓇᕗᑎᑐᑦ, ᑲᓇᑕᐅᑉ ᐃᓗᐊᓂ ᓇᓂᑐᐃᓐᓇᑦᑎᐊᖅ ᑕᑯᓐᓇᖅᑐᖅ ᓄᓇᓂᒃ ᐱᐅᓪᓚᕆᒃᑐᓂᒃ, 
ᐆᒪᔪᓂᒃ ᐊᒻᒪᓗ ᐃᓄᑦᑎᐊᕙᓪᓚᕆᖕᓂᒃ.   
 
ᐅᑉᓗᒥᐅᔪᖅ ᓇᓗᓇᐃᖅᑕᐅᑦᑎᐊᕆᐊᖃᕐᓂᐊᖅᑐᖅ ᐃᖅᑲᐅᒪᓇᕐᓂᐊᕐᓗᓂ 
ᖁᕕᐊᓲᑎᖃᕐᓗᓯᓗ ᐃᓅᓯᑉᓯᓐᓂᒃ ᑲᓇᑕᒥᐅᑕᐅᓂᓯ ᐱᑉᓗᒍ ᐊᒻᒪᓗ ᐃᓵᒃᓯᒪᓗᓯ 
ᓄᓇᑖᕆᔭᑉᓯᓐᓄᑦ, ᐱᒻᒪᕆᐅᑎᑕᖏᓐᓄᑦ ᐊᒻᒪᓗ ᒪᓕᒐᖏᓐᓄᑦ; ᓄᓇᑖᕆᔭᓯ ᐃᓕᑉᓯᓐᓄᑦᑕᐅᖅ 
ᐃᓵᒃᓯᒪᖕᒪᑦ. 
 
ᑐᙵᓱᒋᑦᑎ ᑲᓇᑕᒧᑦ. ᑐᙵᓱᒋᑦᑎ ᓄᓇᕗᒻᒧᑦ.                                                  


